
ABSTRAK 

 

 

 

 

Rekod bangunan merupakan sumber bukti sahih untuk sebarang tindakan, 

transaksi dan tuntutan sebaik sahaja projek tamat. Sebarang rekod yang digunakan 

mengesahkan tanggungjawab undang-undang untuk projek tersebut dan bertindak 

sebagai satu bahan yang berharga bagi seorang pengurus untuk membuat keputusan 

yang baik. Ia juga dapat meningkatkan kebertanggungjawaban dan ketelusan, 

meningkatkan kualiti penyampaian perkhidmatan kerajaan dan dapat membantu 

organisasi dalam pengiktirafan kualiti Namun begitu, tidak ramai pemain industri 

melihat kepada kepentingan menguruskan rekod tersebut dengan betul. Ini 

mengakibatkan isu-isu seperti masa, kos, kredibiliti dan keboleh percayaan sesebuah 

organisasi kerajaan sama ada untuk projek pembinaan, projek naik taraf dan 

penyelenggaraan akan terjejas. Objektif kajian adalah untuk mengenalpasti faktor 

yang mempengaruhi keberkesanan rekod bangunan kerajaan dan untuk 

mencadangkan langkah-langkah bagi memperbaiki dan menambahbaik prosedur 

pengurusan rekod bangunan sedia ada. Dengan menggunakan kajian kualitatif 

sebagai kaedah kajian, penyelidik telah menemubual dua belas (12) kakitangan JKR 

mengkhususkan kakitangan yang terlibat secara langsung dalam pengurusan rekod 

bangunan di Ibu Pejabat JKR Negeri Pahang. Hasil dapatan kajian mendapati faktor-

faktor yang mempengaruhi keberkesanan pengurusan rekod bangunan kerajaan 

adalah; (1) polisi, (2) sistem perisian elektronik, (3) audit dan yang terakhir (4) ilmu 

dan kemahiran. 

ABSTRACT 

 

 

 

 

Building records are the most important source of evidence for any actions, 

transactions, and post project claims once the project is completed. The records are 

viable to confirm legal responsibilities and act as valuable materials for managers to 

make accurate decisions. Effective record management is also significant to increase 

accountability and transparency, improves the quality of government service 

delivery, and help organizations in recognition of service quality (Zawiyah 

Mohammad Yusoof, 2007). However, not all industry players see the importance of 

managing such records in a systematic way. Poor record management affects issues 

such as time, costs, credibility, and reliability of government organizations in either 

during project construction, project upgrading, or project maintenance. The objective 

of the study is to identify the factors that influence the effectiveness of government 

building records and to propose the improvement of existing building records 

management procedures. In this research, qualitative approach was adopted as the 

research method to acquire data whereby interviews were carried out on twelve (12) 

staffs who were directly involved in building records management at the State Public 

Work Department Head office in Pahang. The findings of the study have identified 

that factors influencing building records management are; (1) policies, (2) electronic 

software systems, (3) knowledge and  (4) skills and audits. 

BAB 1  

 

 

 

PENDAHULUAN 

 

 

 

 

1.1 Latar Belakang Kajian 

 

 

Sepanjang kitar hayat sesebuah bangunan, dokumentasi dan rekod bangunan 

digunakan sebagai alat komunikasi secara bertulis, penyampaian arahan dan 

transaksi kewangan. Rekod bangunan juga berfungsi sebagai salah satu sumber 

maklumat kepada sebarang keputusan dalam kitar hayat sesebuah bangunan. 

Maklumat yang terkandung di dalam rekod bangunan boleh digunakan sebagai 

sumber bukti sahih untuk sebarang tindakan undang-undang ke atas penyelewengan 

dalam sesuatu pengurusan bangunan Sebarang rekod maklumat yang digunakan 

mengesahkan tanggungjawab undang-undang untuk projek tersebut sepanjang kitar 

hayat bangunan daripada fasa rekabentuk, fasa pembinaan, fasa penyerahan, fasa 

pendudukan dan seterusnya fasa pelupusan. Maklumat rekod bangunan yang lengkap 

akan memudahkan pihak pengurusan dalam menentukan keadaan bangunan tersebut. 

Pengumpulan maklumat yang lengkap memerlukan pengurusan rekod yang berkesan 

untuk memastikan ia sentiasa berkualiti, disimpan dan dicapai dengan mudah oleh 

pihak organisasi dan pemegang taruh (stakeholder).  

 

 

Pengurusan rekod merupakan satu bidang yang mempunyai kemampuan 

untuk mengawal prestasi sesebuah organisasi. Pengurusan rekod yang baik akan 

memastikan peningkatan kebertanggungjawaban dan ketelusan, meningkatkan kualiti 

penyampaian perkhidmatan kerajaan dan dapat membantu organisasi dalam 

pengiktirafan kualiti perkhidmatan (Zawiyah Mohammad Yusoof, 2007). Bidang 

pengurusan didefinasikan sebagai satu bidang yang bertanggungjawab bagi 

mengadakan kawalan secara berkesan dan sistematik ke atas pewujudan, 

penyelenggaraan dan pelupusan rekod. Kawalan ini termasuk proses penyimpanan 

bukti dan maklumat mengenai sebarang proses, aktiviti dan transaksi urusan 

organisasi dalam bentuk rekod (MS 2223-1:2012, Bahagian 1, Klausa 3). Menurut 

Seksyen 2, Akta Arkib Negara 2003 (Akta 629) memberi tafsiran bahawa rekod 

adalah bahan dalam bentuk tulisan atau bentuk lain yang menyatakan fakta atau 

peristiwa atau selainnya merakamkan maklumat dan termasuklah kertas, dokumen, 

daftar, bahan bercetak, buku, peta, lukisan, gambar foto, mikrofilem, filem 

sinematograf, rakaman bunyi, rekod yang dihasilkan secara elektronik tanpa mengira 

bentuk atau ciri-ciri fizikal dan apa-apa salinannya. Rekod Awam pula bermaksud 

rekod yang diterima secara rasmi atau yang dikeluarkan oleh mana-mana pejabat 

awam bagi perjalanan hal ehwalnya atau oleh mana-mana penjawat awam atau 

pekerja pejabat awam dalam penjalanan tugas rasminya dan termasuk rekod mana-

mana perusahaan kerajaan dan juga termasuk segala rekod yang, pada permulaan 

kuat kuasa Akta ini, adalah dalam jagaan atau di bawah kawalan Arkib Negara 

Malaysia yang ditubuhkan di bawah Akta Arkib Negara 1966 [ Akta 511 ]  

 

 

1.2 Penyataan Masalah 

 

 

Kerajaan telah memainkan peranan utama untuk menggerakkan ekonomi 

negara termasuk menyediakan kemudahan infrastruktur yang lebih baik terutama 

dalam pembinaan bangunan kerajaan. Dalam belanjawan 2021, kerajaan telah 

memperuntukkan hampir RM 7.35 bilion bagi sektor pembinaan dan pembangunan 

yang dijangka dapat menggerakkan ekonomi setempat selain memberi manfaat 

kepada pemaju dan kontraktor tempatan. Melalui Menteri Kanan Kerja Raya, Datuk 

Seri Fadillah Yusof, berkata peruntukan itu membabitkan RM 6.088 bilion bagi Bajet 

Pembangunan dan RM1.26 bilion (pengurusan). Selain daripada jalan raya, cerun 

dan infrustruktur, belanjawan tersebut memfokuskan kepada sektor pembinaan dan 

penyelenggaraan bangunan kerajaan. Perkara ini menunjukkan bangunan merupakan 

aset penting kerajaan untuk meningkatkan perkhidmatan kepada rakyat.  

Berdasarkan maklumat yang diperolehi daripada laman Kementerian Kerja 

Raya Malaysia, kerajaan kini mempunyai 115 bangunan persekutuan yang terletak di 

seluruh negeri di Malaysia (Kementerian Kerja Raya Malaysia, 2021). Peningkatan 

pembinaan bangunan merupakan usaha yang progresif oleh kerajaan persekutuan. 

Pembinaan bangunan persekutuan ini bermula dengan hanya satu bangunan 

persekutuan yang pada tahun 1940-an, kemudian 31 bangunan pada tahun 1970-an, 

diikuti oleh 40 bangunan pada tahun 1980-an, 56 bangunan sepanjang tahun 1990-an, 

60 bangunan pada abad ke 21 dan terus meningkat menjadi sebanyak 115 pada tahun 

2021. Peningkatan jumlah bangunan ini secara berterusan selaras dengan keperluan 

kerajaan persekutuan dalam melaksanakan tanggungjawab sosialnya. Peningkatan 

jumlah bilangan bangunan ini juga turut memberi tekanan kepada kerajaan 

persekutuan untuk memastikan ia sentiasa berada dalam keadaan dan selamat untuk 

berkhidmat kepada rakyat.  

 

 

Setiap bangunan persekutuan mempunyai fungsi yang berbeza untuk 

memenuhi perkhidmatan yang telah ditetapkan oleh kerajaan persekutuan. Fungsi ini 

termasuk menyediakan prasarana yang lengkap dan bangunan yang selamat kepada 

pengguna yang menggunakan bangunan tersebut. Sejak 10 tahun kebelakangan ini, 

negara Malaysia telah dikejutkan dengan beberapa siri kerosakan bangunan 

persekutuan, bangunan hak milik kerajaan negeri, dan juga bangunan sekolah. 

Kerosakan ini dikatakan berpunca daripada kerosakan binaan bangunan, tangki air 

dan struktur utama bangunan. Kejadian yang malang ini menunjukkan kegagalan 

kerajaan dalam memberikan perkhidmatan  yang terbaik kepada pengguna. Carian 

penyelidik telah menemui beberapa kes kerosakan pada bangunan yang melibatkan 

bangunan awam, bangunan persekutuan dan sekolah yang telah mengalami 

kerosakan dan boleh membahayakan orang awam. Siasatan sudah tentu akan 

dijalankan bagi mengenalpasti tindakan selanjutnya, dan ini memperlihatkan 

kepentingan pengurusan rekod bangunan jika tidak diuruskan dengan betul. 

Jadual 1.1: Senarai Bangunan Awam Yang Mengalami Kerosakan di Malaysia 

 

Tahun Nama bangunan Masalah Punca Kesan ketiadaan rekod 

2012 Pejabat Tanah dan Galian 

Perlis 

(sumber: Malaysia Kini, 9 Mar 

2012) 

Siling runtuh Masalah saluran paip di 

bahagian bumbung tersumbat 

menyebabkan air melimpah 

dan memasuki ruang siling 

pejabat sehingga 

mengakibatkan siling itu 

runtuh. 

Tiada maklumat tentang 

sebarang audit bangunan 

yang dijalankan 

2016 Hospital Sultanah  Aminah 

Johor Bahru. 

(sumber: Astro Awani, 23 

Disember, 2016) 

Bangunan terbakar 

akibat kapasitor di 

dalam lampu yang 

terbakar  

 Kerja baik pulih ambil masa 

dankos tinggi kerana perlu 

penelitian jurutera struktur 

dan jurutera elektrikal 

2017 Bangunan Kompleks 

Teruntum 

(sumber: Berita Harian Online, 23 

Julai, 2017) 

Runtuhan tembok batu 

akibat tangka air pecah 

di bumbung bangunan 

tersebut. 

Tangki air tidak disenggara 

secara berjadual. 

Kerja pembaikian menelan 

kos yang tinggi berikutan 

tempoh  binaan bangunan 

yang perlu di teliti jurutera 

bertauliah. 

2020 Bangunan blok C, SMK 

Derma, Perlis. 

Bangunan Wad Perubatan 

Perempuan Satu, Hospital 

Sultanah Aminah 

(sumber: Astro Awani, 5 Julai 

2020) 

Kejadian bumbung 

bangunan runtuh. 

Kebakaran 

Struktur yang sudah lama, 

reput dan rosak akibat anai-

anai. 

Tidak dapat dikenal pasti 

 

2020 Projek Pengubahsuaian 

Rumah Tamu kerajaan 

kepada Istana Tengku 

Mahkota Pahang. 

(sumber : Politeknik Sultan Haji 

Ahmad Shah, Mac 2020) 

Projek pengubahsuaian 

tidak dapat dimulakan 

segera 

Ketiadaan rekod lukisan 

pembinaan asal dalam 

simpanan 

Pertambahan kos untuk 

mengukur bangunan asal 

 

 

 



6 

 

 Kejadian kerosakan yang berlaku kepada bangunan-bangunan tersebut telah 

menjadi isu di peringkat pengurusan negeri dan persekutuan tentang rekod lukisan 

siap bina dan penyelenggaraan yang telah dijalankan ke atas bangunan tersebut. 

Dalam keratan akhbar ‘M star’ bertarikh 24 Julai 2017, kenyataan YDPA Sultan 

Abdullah Ar Marhum Sultan Haji Ahmad Shah menyatakan masalah runtuhan 

tembok batu pada Bangunan Kompleks Teruntum pada tahun 2017 adalah berpunca 

daripada tangki air pecah di bumbung bangunan tersebut. Baginda juga bertitah 

supaya siasatan dijalankan untuk mengetahui punca penggunaan tangki air yang telah 

melebihi tempoh hayat tangka air tersebut. Isu ini mengetengahkan kepentingan 

rekod bangunan (lukisan bangunan, lukisan struktur dan jadual penyelenggaraan) 

dalam mengenalpasti apakah punca sebenar kegagalan bangunan tersebut. 

 

 

Bangunan merupakan aset yang sangat penting dalam mencerminkan 

ketamadunan sesebuah negara. Kerajaan Malaysia telah mewartakan bangunan 

persekutuan milik kerajaan sebagai salah satu aset tak alih kerajaan. Aset tak alih 

bermaksud aset yang kekal dan tidak boleh dialih dari tempatnya. Bangunan adalah 

aset yang bersifat kekal, tidak boleh dialih atau sukar dialihkan dan memerlukan 

proses pelupusan yang melibatkan keperluan kepakaran teknikal atau perundangan 

yang berkaitan termasuk aset tak alih warisan (Pekeliling Pengurusan Aset Kerajaan. 

AM 1.1). Perkara ini menyebabkan kerajaan mewujudkan dasar bagi menguruskan 

bangunan hak milik kerajaan untuk memastikan bangunan dapat diuruskan dengan 

baik dalam kitar hayat bangunan tersebut. Menurut (Ngwepe & Aigbavboa, 2015), 

sesebuah bangunan akan melalui enam peringkat dalam kitar hayatnya. Rajah 1.1 

merupakan ilustrasi penyelidik yang menggambarkan enam (6) kitaran hayat 

bangunan secara berperingkat. Setiap peringkat kitar hayat bangunan tersebut 

dihubungkan oleh satu perkaitan utama iaitu rekod bangunan. Rekod bangunan di 

setiap kitar hayat adalah berbeza-beza mengikut keperluan dan penggunaan. 

Walaupun begitu, di peringkat akhir kitar hayat bangunan, rekod bangunan 

mempunyai maklumat yang paling penting dalam menentukan sama ada bangunan 

tersebut masih memberi nilai kepada pemilik atau perlu dilupuskan. Kepentingan 

pengurusan rekod dapat dilihat di sepanjang proses kitar hayat bangunan tersebut.  

Rajah 1.1: Enam Peringkat Kitar Hayat Bangunan 

(sumber: (Ngwepe & Aigbavboa, 2015) 

 

 

 



8 

 

Jenis rekod yang terkandung di dalam rekod bangunan adalah berbeza-beza 

mengikut kitaran hayat bangunan. Pengurusan rekod dalam sektor pembinaan 

mengandungi lukisan binaan, lukisan kerja binaan, lukisan siap bina, dokumen-

dokumen sokongan berkaitan Manual Operasi dan Penyelenggaraan, Sijil ‘Testing 

and Commissioning’ dan lain-lain. Manakala lukisan binaan adalah sebahagian 

daripada maklumat yang diperlukan ke dalam dokumentasi tender dan dokumen 

kontrak untuk kerja-kerja pembinaan (Garis Panduan Lukisan Siap Bina, JKR 

(2010)). Lukisan binaan mempunyai kepentingan undang-undang dan merupakan 

sebahagian daripada perjanjian antara majikan dan kontraktor. Lukisan binaan boleh 

didefinisikan sebagai lukisan seni bina yang ditugaskan oleh arkitek untuk 

menyampaikan konsep, idea, perincian pembinaan dan spesifikasi lain yang 

diperlukan di tapak bina. Kontraktor perlu melaksanakan reka bentuk mengikut 

spesifikasi yang ditentukan dan diluluskan. Ia juga bertindak sebagai rekod bangunan 

yang disimpan oleh pelanggan untuk tujuan penyelenggaraan dan lain-lain tujuan 

pada masa akan datang (Deceased & Ricketts, 1995).  

 

 

Dalam melaksanakan mana-mana projek pembinaan bangunan, fasa 

rekabentuk adalah peringkat di mana satu set lukisan binaan dihasilkan. Lukisan 

binaan ini perlu mendapatkan kelulusan arkitek untuk menentukan spesifikasi 

perincian dokumentasi tender seperti bahan yang akan digunakan, dimensi ruang, 

rekabentuk, teknik pembinaan dan lain-lain. Lukisan binaan biasanya dihasilkan 

dalam bentuk pelan lantai, ketinggian, atau keratan bangunan secara terperinci. 

Walau bagaimanapun, lukisan struktur bangunan dihasilkan oleh jurutera struktur 

untuk memastikan kekuatan struktur bangunan yang digunakan. Elemen-elemen ini 

merupakan perkara-perkara utama yang perlu direkodkan menjadi rekod bangunan.  

 

 

Pengurusan rekod dalam sektor pembinaan merangkumi semua peringkat 

pelaksanaan pembinaan projek. Pelaksanaan projek pembinaan adalah proses yang 

panjang berdasarkan saiz projek dan melibatkan pelbagai skop tugas yang sentiasa 

berubah mengikut keperluan keadaan di tapak. Menurut (Pettee, 2005), perubahan 

yang dilakukan disebabkan oleh keperluan perubahan rekabentuk, keadaan tertentu 

di tapak bina, ketersediaan bahan binaan, pengubahsuaian yang diminta oleh 

kontraktor, isu kejuruteraan dan kehendak pihak ketiga iaitu pelanggan atau pemilik 

dan sebagainya. Kajian ini membuktikan bahawa setiap perubahan di tapak 

pembinaan perlu didokumentasikan untuk menunjukkan bangunan sebenar yang 

dibina dan perubahan yang dilakukan daripada lukisan kerja asal. Lukisan Siap Bina 

(as-build drawing) digunakan untuk menunjukkan binaan sebenar siap kerja. Kajian 

ini juga menunjukkan perubahan yang berlaku pada lukisan binaan dalam dokumen 

kontrak perlu dikemaskini dan berkualiti. Peranan lukisan siap bina menjelaskan 

kepentingan pengurusan rekod bangunan yang berkesan dan teratur.  

 

 

Lukisan binaan yang direkodkan dalam bentuk imej atau gambar foto boleh 

dijadikan rujukan sepanjang masa sekiranya terdapat keperluan pengubahsuaian oleh 

pemiliknya; sama ada pemiliknya adalah organisasi swasta atau perkhidmatan awam. 

Rekod ini membolehkan kontraktor melihat ciri-ciri binaan yang tersembunyi untuk 

menyelesaikan masalah pada bangunan dan menjalankan penyelenggaraan, serta 

dapat membantu kontraktor tersebut dalam membuat persediaan bahan binaan yang 

diperlukan dalam sesuatu projek sebelum pengubahsuaian dilaksanakan ke atas 

bangunan tersebut. Apabila tempoh masa untuk sesebuah bangunan perlu 

diselengara, diubahsuai dan dilupuskan telah tiba, maka lukisan binaan diperlukan 

untuk urusan pelupusan, pembinaan semula dan sebagainya. Lukisan binaan sedia 

ada yang telah dikemaskini mengikut pembinaan semasa akan memudahkan 

penyediakan kontrak baru untuk urusan pengubahsuaian. Perkara ini sudah tentu 

akan menjimatkan masa dan kos peruntukan pemilik bangunan untuk menghasilkan 

lukisan baru. 

 

 

Dokumen dan rekod pembinaan yang diarkibkan dapat berfungsi sebagai 

sumber utama rujukan kepada sejarah kitaran hidup bangunan. Rekod bangunan ini 

akan menjadi aset utama apabila sesebuah bangunan perlu menjalani proses 

penyelenggaraan atau pengubahsuaian. Maklumat yang dimiliki dalam rekod 

bangunan akan menjawab persoalan tentang proses pembinaan bangunan tersebut 

dengan lebih terperinci merangkumi bahan binaan, struktur binaan, dan kaedah 

pembinaan yang digunakan. Pendokumentasikan maklumat ini penting dari aspek 

undang-undang dan untuk membuat keputusan mengenai projek masa depan. 

Maklumat yang diakses dari projek yang diarkibkan dapat digunakan untuk 

membantu menjawab soalan serupa untuk projek lain. Dalam masa yang sama, rekod 

bangunan ini juga menjadi permintaan pelanggan atau pemilik apabila rekod tersebut 

diperlukan untuk menyokong pengurusan fasiliti organisasi tersebut.  

 

 

Amalan konvensional yang biasanya diamalkan di organisasi kerajaan ialah, 

kebergantungan terhadap ‘ingatan kakitangan’ melalui rekod fizikal yang tidak 

diketahui tarikh pengemaskinian maklumat yang terlibat. Secara tidak langsung, 

amalan ini telah meningkatkan pengurusan risiko dalam projek yang dilaksanakan. 

Pengurusan rekod yang baik dengan sokongan teknologi sudah tentu dapat 

meningkatkan kemampuan kakitangan untuk capaian dan penyimpanan maklumat 

dengan cepat. Rekod yang tidak dikemaskini boleh meningkatkan risiko kemalangan 

serta tidak mencapai objektif yang ditetapkan oleh organisasi. Kaedah pengurusan 

rekod bangunan adalah berbeza mengikut organisasi sama ada organisasi 

persendirian (swasta) ataupun kerajaan. Umumnya, pengurusan rekod bangunan 

tidak mendapat perhatian sewajarnya dalam sektor kerajaan berbanding sektor 

swasta. Sistem pengurusan rekod organisasi swasta dilihat lebih tersusun dan mudah 

untuk dikawal. Hipotesis awal penyelidik terhadap pengurusan rekod bangunan 

kerajaan di Negeri Pahang, mendapati terdapat kepincangan dalam pengurusan rekod 

yang dilaksanakan. 

 

 

1.3 Persoalan Kajian 

 

 

Kerajaan telah melaksanakan pelbagai usaha proaktif untuk menambahbaik 

keadaan bangunan kerajaan bagi memastikan penghuni bangunan dan rakyat dapat 

menikmati kemudahan prasarana yang disediakan dengan baik, selesa dan selamat. 

Segala usaha tersebut telah dilakukan secara berperingkat mengikut keperluan dan 

kemampuan kewangan semasa. Malangnya, kejadian-kejadian kegagalan bangunan 

masih berlaku seperti tiada pemantauan dan penyelenggaraan yang dibuat ke atas 

bangunan tersebut. Untuk melihat sejauh manakah prosedur pengurusan bangunan 

dijalankan, pengurusan rekod bangunan perlu diteliti dan dikaji. Oleh itu, persoalan 

kajian telah dibangunkan untuk mengenalpasti faktor yang boleh menambahbaik 

pengurusan bangunan tersebut. Berikut merupakan persoalan kajian yang telah 

dibangunkan oleh penyelidik; :  

  

1. Apakah faktor-faktor yang mempengaruhi pengurusan rekod di bangunan 

kerajaan?  

  

2. Apakah masalah yang dihadapi semasa proses mengemaskini rekod, data atau 

lukisan binaan selepas proses penyelenggaraan dan pengubahsuaian dibuat? 

 

 

1.4 Objektif Kajian 

 

 

Objektif  kajian ini adalah untuk mengkaji prestasi pengurusan memfokuskan 

kepada peningkatan prestasi perkhidmatan awam dan strategi transformasi untuk 

agensi awam di Malaysia. Untuk mencapai tujuan kajian ini, objektif kajian adalah: 

 

1. Untuk mengenalpasti faktor yang mempengaruhi keberkesanan rekod 

bangunan kerajaan. 

 

2. Untuk mencadangkan langkah-langkah bagi memperbaiki dan menambahbaik 

prosedur pengurusan rekod bangunan sedia ada. 

 

 

1.5 Skop Kajian 

 

 

Skop kajian ini tertumpu kepada organisasi kerajaan yang menguruskan 

pembinaan, penyelenggaraan dan pengurusan bangunan di sekitar Negeri Pahang 

iaitu Jabatan Kerja Raya, Negeri Pahang. Jabatan Kerja Raya (JKR) adalah sebuah 

organisasi kerajaan di bawah Kementerian Kerja Raya yang menggerakkan 

pembangunan negara dalam sektor industri pembinaan. Jabatan Kerja Raya (JKR) 

adalah organisasi di bawah kerajaan persekutuan yang telah diamanahkan untuk 

melaksanakan atau menyelia projek-projek pembangunan kerajaan persekutuan. JKR 

juga bertanggungjawab menguruskan peruntukan negara untuk pembangunan 

prasarana mahupun lain-lain pembangunan fizikal di mana disalurkan terus mengikut 

keperluan perlaksanaan sesuatu projek kepada Kementerian Kerja Raya (Zakaria et 

al., 2012). 

 

 

Kumpulan sasaran yang mengambil bahagian dalam kajian ini tertumpu 

kepada bahagian pengurusan yang terlibat dalam menguruskan dan menyelia  rekod 

bangunan, di Ibu Pejabat, Jabatan Kerja Raya Negeri Pahang. Bahagian yang telah 

dikenalpasti ialah Bahagian Arkitek, Bahagian Bangunan dan Bahagian Pendidikan. 

Ketiga-tiga bahagian ini merupakan bahagian yang bertanggungjawab merancang, 

menyelaras dan mengawasi pelaksanaan projek-projek persekutuan dan negeri yang 

disalurkan kepada JKR Negeri seperti bangunan-bangunan kerajaan, institusi 

pendidikan tinggi dan sekolah-sekolah kerajaan. 

 

 

Responden pula meliputi pegawai-pegawai pengurusan dan golongan 

pelaksana yang terlibat secara langsung dalam pengurusan rekod bangunan di JKR 

Negeri Pahang. Respendon yang dipilih terdiri daripada pelbagai peringkat jawatan 

iaitu arkitek penguasa, juru ukur bahan, penolong jurutera, penolong pegawai 

senibina, pelukis pelan senibina dan pembantu tadbir. Pemilihan responden dibuat 

berdasarkan pengkhususan bidang tugas yang meliputi 6 peringkat kitar hayat 

bangunan kerajaan iaitu proses rekabentuk, proses tender, proses pembinaan 

bangunan, operasi dan penyelenggaraan, perobohan bangunan dan proses terakhir 

kita hayat bangunan iaitu proses pelupusan bangunan di JKR Negeri Pahang. 

1.6 Kepentingan Kajian 

 

 

Dengan melaksanakan kajian ini, penyelidik berharap dapat memberi 

perspektif baru dalam melihat masalah kerosakan bangunan dalam pengurusan 

bangunan. Untuk memastikan bangunan sentiasa selamat dan berfungsi pada tahap 

yang optimum, pengurus bangunan perlu meneliti semua maklumat yang terdapat di 

dalam rekod bangunan sepanjang bangunan tersebut digunakan.   

  

  

Menurut Nycyk, 2008, kajian seumpana ini dapat memberi gambaran yang 

lebih luas kepada organisasi untuk melihat kembali apa yang perlu dicapai untuk 

menjadikan sistem pengurusan rekod sebagai keutamaan dalam pengurusan 

organisasi (Nycyk, 2008). Penyelidik berharap kajian akan memberi manfaat kepada 

jabatan kerajaan khususnya, Jabatan Kerja Raya (JKR) atau pemilik bangunan 

dalam; (1) Pengurusan risiko. (2) Memastikan pelaksanaan sesebuah projek menjadi 

lebih lancar. (3) Menepati jadual kerja seperti yang dirancang. (4) Mengelakkan 

berlakunya perbelanjaan yang melebihi peruntukan yang disediakan. (5) Peningkatan 

produktiviti kakitangan kerajaan kerana setiap aktiviti diuruskan dengan teratur dan 

dibincangkan dengan terperinci dan (6) Memastikan keselamatan bangunan kerajaan 

berada di tahap yang optimum melalui maklumat yang berkualiti melalui 

keberkesanan pengurusan rekod bangunan. 

